
Аннотация 

Татар теле һәм әдәбияты фәннәре буенча класстан тыш эш формалары күп төрле. Уку- укыту процессының  бу ысулы  шәхес  формалаштыруда  әһәмиятле һәм нәтиҗәле чара  булып тора. Класстан тыш чаралар үткәргәндә  укучылар  мөстәкыйль, иҗади  актив булып, үзләрен танытырга мөмкинлек туа.
Класстан тыш эшләр дәресләрнең төп максаты- укучыларда әдәбиятны тирәннән өйрәнүгә, халыкның рухи хәзинәсеннән мөмкин кадәр тулырак файдаланырга, аны сакларга һәм баетырга омтылыш тудыру.
Класстан тыш эшләр гомумдидактик принципларга нигезләнеп оештырылырга тиеш: максатчанлык, фәннилек, системалылык, эзлеклелек, укучыларның яшь һәм индивидуаль үзенчәлекләрен исәпкә алу, балаларның  мөстәкыйльлелеге һәм иҗади активлыгы, тормыш белән бәйлелек.

Сыйныфтан тыш эшләрнең дәресләр белән тыгыз бәйләнештә  булуын  онытмаска кирәк. Чаралар укучыларның әдәбият турындагы белемнәрен киңәйтәләр, тирәнәйтәләр, ныгыталар. Укытучы алдында укучыны җәлеп итү бурычы тора. Сыйныфтан тыш эшләрнең  тематикасы, юнәлешләре, төрләре бик күп. Мәктәпләрдә түгәрәкләр, әдәби берләшмәләр, татар теле атналыклары, татар халкының  бай гореф-гадәтләре, йолалары, халык авыз иҗатына, шагыйрь, язучы, галим, якташ язучылар иҗатына, эшчәнлегенә, туган якны өйрәнүгә, һәм башка  бик күп темаларга кичәләр, класстан тыш уку дәресләре, конференцияләр, диспутлар, әдәби очрашулар, бәйгеләр, ярышлар оештырылырга мөмкин.
Шулай итеп, әдәбият һәм татар теленнән класстан тыш эшләр - белем һәм тәрбия бирүнең аерылгысыз өлеше. Мәктәп эрудицияле, компетентлы, фикер йөртүгә сәләтле, һәр яклап сәләтле, өлгергән шәхесләр  формалаштыруга бурычлы. Моны гамәлгә ашыруда, теоретик һәм методик яктан югары сыйфатлы һәм нәтиҗәле дәресләр үткәрү белән бергә сыйныфтан тыш эшләр дә зур ярдәм күрсәтә.
Чаралар методик яктан дөрес  үтсен өчен түбәндәге әдәбияттан файдаланырга мөмкин:М. Бакиров “Татар фольклоры”,Ф.Вәлиева,“Урта мәктәп һәм гимназияләрдә татар телен укыту”,Ш. Җәләлиева “Татар халык педагогикасы”, Ф. Кәримова“Мәктәптә бәйрәмнәр һәм кичәләр”.

Класстан тыш эш төрләре
Мәктәптә татар теле һәм әдәбияты укытучысының эше җаваплы һәм шактый ук катлаулы.
Тел һәм әдәбият дәресләрен укытуда киеренке эшчәнлек, тирән белем һәм педагогик осталык таләп ителә.Укытучы алдына бик күп бурычлар куела: туган телгә, әдәбиятка мәхәббәт тәрбияләү, аның аша үсеп килүче яшь буында ватанпәрвәр омтылышлар булдыру, башка халыкларның да әдәбиятын белү һәм олылау, сүз сәнгате ярдәмендә безне чолгап алган табигать һәм иҗтимагый тормышта, кешеләр арасындагы үзара мөнәсәбәтләрдә тулып яткан матурлыкны тою кебек олы хисләр тәрбияләү зарурлыгын да искә алсак, укытучы өстенә нинди җаваплы эшләр төшкәнен сиземләве авыр түгел. Бу очракта дәресләр уздыру белән чикләнү һич мөмкин түгел. Системалы һәм планлы рәвештә класстан тыш эшләр дә оештырырга туры килә. Уку-укыту процессының  бу мөһим ягы укучы шәхесен  формалаштыруда  бик кирәкле, нәтиҗәле чара  булып тора. Класстан тыш чаралар үткәрү вакытында  укучыларга  мөстәкыйль, иҗади  актив булырга, үзләрен танытырга мөмкинлек туа.
Класстан тыш эшләр дәрес алдына куелган белем һәм тәрбия бирү мәсьәләләрен чишүне күз алдында тоталар, һәм аларның төп максаты- укучыларда әдәбиятны тирәннән өйрәнүгә, халыкның рухи хәзинәсеннән мөмкин кадәр тулырак файдаланырга, аны сакларга һәм баетырга омтылыш тудыру.
Класстан тыш эшләр уку эшләре кебек үк, гомумдидактик принципларга нигезләнеп оештырылырга тиеш: максатчанлык, фәннилек, системалылык, эзлеклелек, укучыларның яшь һәм индивидуаль үзенчәлекләрен исәпкә алу, балаларның  мөстәкыйльлелеге һәм иҗади активлыгы, тормыш белән бәйлелек.
Әлбәттә, сыйныфтан тыш эшләрнең дәресләр белән тыгыз бәйләнештә  булуын  онытмаска кирәк. Чаралар укучыларның әдәбият турындагы белемнәрен киңәйтәләр, тирәнәйтәләр, ныгыталар. Укытучы алдында укучыны җәлеп итү бурычы тора.

Сыйныфтан тыш эшләрнең  тематикасы, юнәлешләре, төрләре бик күп. Мәктәпләрдә түгәрәкләр, әдәби берләшмәләр, татар теле атналыклары, татар халкының  бай гореф-гадәтләре, йолалары, халык авыз иҗатына, шагыйрь, язучы, галим, якташ язучылар иҗатына, эшчәнлегенә, туган якны өйрәнүгә, һәм башка  бик күп темаларга кичәләр, класстан тыш уку дәресләре, конференцияләр, диспутлар, әдәби очрашулар, бәйгеләр, ярышлар кебек төрле эшләрне оештырырга мөмкинлек бар.
Класстан тыш эшләр системасында иң мөһим, әһәмиятле урынны укучыларның мөстәкыйль укуы белән җитәкчелек итү алып тора. Укытучы укучыларның нәрсә һәм ничек укуларын исәпкә ала, китапханәләр белән һәм китап уку белән бәйле булган класстан тыш эшләр үткәрә, укучыларның яшь һәм индивидуаль үзенчәлекләрен, хәзерлек һәм аңлау дәрәҗәләрен исәпкә алып, укучыга китап сайларга булыша, укылганнар йогынтысында үсү- үзгәрүен күзәтеп тора.
Укучыларның класстан тыш укулары белән җитәкчелек итүнең иң нәтиҗәле формасы - сыйныфтан  тыш уку дәресләре. Бу дәресләргә хәзерлек эшләре алып баруның төрле юллары бар. Җәй көне нинди китаплар укылган, кайсы әсәрләр  аеруча хәтергә , күңелгә кереп калган, алдагы уку елында кайсы язучыларның нинди әсәрләрен укыр идегез кебек мәгълүматлар тупларга кирәк.Укучыларга  “Китап- минем дустым”, “Яраткан язучым”, “Минем китап киштәм” темаларына сочинениеләр яздырырга мөмкин. Укырга  тиеш булган китаплар күргәзмәсен оештырырга була. Шулай ук  класстан тыш укырга  тиешле китаплар белән бар укучыларны  да таныштырып чыгарга кирәк. Мәктәп, авыл китапханәсендә очрашу, китаплар, язучылар иҗаты белән танышып чыгу кичәләре дә сыйныфтан тыш уку дәресләренә әзерлек булып торачак.
Класстан тыш уку дәресләрен укытучы иҗади рәвештә төрлечә үткәрә ала. Укучылар доклад, отчет төзергә, теге яки бу әсәргә аннотация яки бәяләмә язарга, әсәрләргә карата язылган  тәнкыйть мәкаләсен конспектлаштырырга, әсәрләргә иллюстрацияләр табарга һәм ясарга, җырлар һәм музыка сайларга, китап күргәзмәсе,  плакатлар хәзерләргә, сәнгатьле укырга, ятларга, теге яки бу әсәрдән кыска гына өзекне сәхнәләштереп күрсәтергә мөмкиннәр. Бу эшләрне башкарырга 20-30 көн вакыт бирелә һәм класстан тыш  уку дәресе оештырыла. Укучыларның әзерлекләрен  тикшерергә, үзара фикер алышырга ике сәгать яки 2 дәрес бирелә.
Класстан тыш эш төрләрен мәктәп практикасында гаять зур популярлык казанганнары- иртәләр һәм кичәләр. Эшнең бу төрендә укучыларны сан ягыннан да күбрәк катнаштыра алу мөмкинлеге бар. Иреклелек һәм активлылыкның чиге юк. Кызыклы ярышлар, конкурслар, бай эчтәлекле чыгышлар белән укучыларны җәлеп итәргә була. Кичәләр һәм иртәләрне әзерләгәндә, җыр-бию, сәнгатьле сөйләү күнегүләре, спектакльләр күрсәтүгә, инсценировкаларга хәзерлек алып барыла. Кичәләрнең  укучыларга тәрбияви йогынтысы да, белем бирү һәм укучыларның сәләтен төрле яктан ачу   мөмкинлекләре дә зур.
Кичәләр, иртәләрне төрле темаларга үткәрергә мөмкин. Мәсәлән, эш процессында  милли үзаң, милли рух тәрбияләү, туган якны, аның кешеләре белән ныклап танышу, әдипләрнең тормыш юлын, иҗатын өйрәнү, туган тел байлыкларын барлау,аңа карата ярату хисләре тәрбияләү кебек максатларны тормышка ашыру мөмкинлеге зур. Бу темаларның һәркайсына  карата иртәләр-кичәләр үткәрергә була.  Мәсәлән, безнең мәктәптә туган якны өйрәнү максатын тормышка  ашырып: “Авылымда тарих эзләре”,“Авылым горурлыгым”,“Авылым матбугат битләрендә”,“Якташ язучыларыбыз”, “Сөйлим дисәм, сүзләрем күп...” кичәләре үткәрелде. Милли гореф-гадәтләр, йолаларны киләчәк буынга җиткерү максатыннан: “Халкымның күңел җәүһәрләре”, “Әбием сандыгы”, “Минем гаиләм - минем горурлыгым”, “Шушы яктан, шушы туфрактан без”, “Аулак өйдә”, “Нәүрүз бәйрәме”, һәм халкыбыз тарихын, үткәнен яктырткан әдәби әсәрләргә нигезләнеп әзерләнгән кичәләр дә үткәрелде. Халкыбызның авыз иҗаты күп төрле. “Табышмак әйтәм- җавап тап”, “Бәетләр һәм мөнәҗәтләр”, “Мәкальләрдә- халкым зирәклеге” исеме астында  кичәләр үткәрү укучыларда намуслылык, гаделлек,  хезмәт ярату, җаваплылык, тыйнаклык кебек уңай сыйфатлар формалаштыруда, аң-белем бирүдә, халкыбызның зирәклегенә, тапкырлыгына тагын бер кат  ышануга зур этәргеч булачак.
Тел дәресендә өйрәнелгән материалны ныгыту өчен төрле конкурс- бәйгеләр, викториналар үткәрү дә  балаларны кызыксындыра, мондый ярышларда алар теләп катнашалар. “Туган телем- матур гөлем”, “Әткәм- әнкәмнең теле-минем туган телем”, “Туган тел җәүһәрләре”, “Антонимнар һәм синонимнар илендә”  кичәләрендә сәнгатьле сөйләм, ярыш, конкурс, җыр-моң, уен төрләре кулланылды.Кызыклы биремнәр, табышмаклар, кроссвордлар, ребуслар, тестлар   укучыларга компьютерда тәкъдим ителә. 

Әдәби-музыкаль  кичәләр, үз төбәгебездз яшәп иҗат итүче язучы-шагыйрьләр белән очрашулар, җирле һөнәрчеләр белән танышулар укучыларда туган ягыбызга мәхәббәт тәрбияли. “Шушы яктан,  шушы туфрактан без”, “Авылымның урамын кабат-кабат урадым...”  исемле  кичәләр алда куелган максатларны тормышка ашыру максатыннан үткәрелде.
Укучыларның класстан тыш укулары белән җитәкчелек итүдә, уку культураларын камилләштерүдә китап, әдәбият һәм тел  атналыклары үткәрүнең дә роле зур. Атналыкларны гомуми әдәбиятка, телгә багышлап,яки аерым бер язучы, шагыйрь, композитор, рәссам иҗатына, тормыш юлына багышлар үткәрергә мөмкин.Мәсәлән, Г. Тукай, М. Җәлил, С. Сәйдәшев, С. Садыйкова, Б. Урманче,Р. Вәлиев һ.б.күренекле шәхесләребезнең эшчәнлеген яктырткан атналыклар балаларга күп мәгьлүмат, белем бирәчәк. “Театр”, “Матбугат” ,  “Татар китабы” , “Китап сөючеләр”, “Радио”атналыклары, әлбәттә, укучыларның тел һәм әдәбият өлкәсенә кагылышлы белемнәрен арттырачак, иҗади фикерләү сәләтен үстерәчәк. Атналыкларга план төзеп, алдан әзерлек чаралары күрелергә тиеш. Атна азагында нәтиҗәләр ясала, уңышлар, җитешсезлекләр билгеләнә, актив, җиңүчеләргә грамота-дипломнар, бүләкләр тапшырыла.Кичә һәм атналыкларда сәнгатьле сөйләм буенча җиңүче укучыларны төрле конкурсларда да катнаштырырга мөмкин. Мәсәлән, укучыларым Шәрәфиева Илзирә һәм Минеязова Айзилә район һәм республика күләмендә үткәрелгән сәнгатьле сөйләм бәйгеләрендә катнашалар, призлы урыннар яулыйлар.

Класстан тыш эш төрләреннән бик мөһим төре-олимпиадалар. Олимпиадалар өч турда үткәрелә: мәктәп, муниципаль, республика турлары. Тәҗрибә күрсәткәнчә, беренче турдан икенчесенә, аннан өченчесенә күчкән саен, бала тел-әдәбиятка караган материал, әдәби әсәрләрне өйрәнеп кенә калмый, ә  өстәмә мәгълүматлар да тупларга омтыла. Укучының белеме тирәнәйсен, өчен укытучы системалы, эзлекле, максатчан эш алып бара.Укучыларым Гарипова Чулпан, Рәҗәпова Ралия, Ульданова Ландыш,Краснова Венера,Гарипова Алия, Облакова Людмила   төрле елларда татар теле һәм әдәбият буенча олимпиадаларда муниципаль турларда җиңеп, республика турларында катнаштылар. 2011-2012нче уку елында Гарипова А. татар теленнән республика олимпиадасында җиңүчеләр исемлегенә керде.

Укучыларның белем һәм күнекмәләрен тирәнәйтүдәдәрестән тыш эш формаларының тагын берсе - түгәрәк.
Татар теле яки әдәбият түгәрәкләре туган телгә карата кызыксыну тәрбияли.  Түгәрәкләрнең педагогик яктан эффектлыгы шунда,укучылар дәреслектә булмаган материаллар белән танышалар, дәресләрдә бу мәгълүматларны мөстәкыйль эш вакытында файдалана алалар. Түгәрәкнең эчтәлеге һәм планы укучыларның  кызыксынуларыннан, яшь үзенчәлекләреннән чыгып төзелә. Түгәрәк эшләренең укучыларга белем, тәрбия бирүдә аерым таләпләре бар:

1.Укучыларның түгәрәккә ирекле рәвештә язылуы;

2.Түгәрәк үткәрү өчен метод һәм алымнарын сайлый белү;

3.Укучыларга шәхси якын килеп эш итү;

4. Түгәрәкне кызыклы һәм мавыктыргыч итеп оештыру;

5.Конкрет темага нигезләнүе;

6.Түгәрәкнең системалы рәвештә үткәрелүе.

Безнең укучылар “Сәнгатьле сөйләм”, “Лексикология һәм сөйләм культурасы”, “Яшь артистлар” түгәрәгенә йөриләр. Түгәрәктә үзләштергән белемнәрне дәресләрдә, ярыш-бәйгеләрдә кулланалар. Мәсәлән,укучыбыз Илзирә Шәрәфиева “Драматург К.Тинчуринның 120еллык юбилеена” карата район күләмендә оештырылган сәхнәләштерелгән өзекләр бәйгесендә “Иң оста башкаручы”номинациясендә, ә түгәрәк җитәкчесе Гарипова Л.Р.-“Иң яхшы режиссер” номинациясендә җиңүче булдылар.

Дәрестән тыш эшләрнең тагын бер формасы- экскурсия.Экскурсияләр дөньяны танып белергә өйрәтәләр, сүзлек запасларын арттыруда, дәрестә өйрәнелә торган төшенчәләрне гамәли яктан баетуда аеруча зур роль уйныйлар.Экскурсиядә укучылар үзләрен иркен тоталар, алга куелган бурыч һәм максатка яраклы материалларны аңлы рәвештә туплыйлар. Җыелган мәгълүматны укучы гамәлдә куллана белсә, әлбәттә, экскурсиянең әһәмияте зур була.

Укучыларны класстан тыш эш төрләренең тагын берсенә җәлеп итәргә  була. Конференцияләр. Бу төргә фән белән ныграк кызыксынган укучылар тартыла. Конференцияләр күп төрле темаларга үткәрелә.Чыгыш ясарга әзерләнүче укучылар күп материаллар белән эшләргә өйрәнәләр; өстәмә китаплар, сүзлекләр, мәгълүматлар  табып укыйлар, үзлектән презентацияләр, проектлар ясыйлар;  хезмәтләрендә: күзәтү, эзләнү, тикшерү, анализлау, нәтиҗә ясау алым- методлары  кулланалар.  Мәктәптә нәтиҗәләргә ирешкән укучылар  район, республика күләмендә үткәрелгән конференцияләрдә катнашалар.
Шулай итеп, әдәбият һәм татар теленнән класстан тыш эшләр - белем һәм тәрбия бирүнең аерылгысыз өлеше. Мәктәп эрудицияле, компетентлы, фикер йөртүгә сәләтле, һәр яклап сәләтле, өлгергән шәхесләр  формалаштыруга бурычлы. Моны гамәлгә ашыруда, теоретик һәм методик яктан югары сыйфатлы һәм нәтиҗәле дәресләр үткәрү белән бергә сыйныфтан тыш эшләр дә зур ярдәм күрсәтә.
Димәк, әдәбият һәм татар теле буенча класстан тыш эшләр үткәрү җитди һәм катлаулы мәсьәлә булып тора.  Һәр чара тиешле дәрәҗәдә, методик яктан дөрес  үтсен өчен, беренче чиратта, укытучы белемле, иҗади фикерләү сәләтенә ия, бар яктан мәгълүматлы булырга тиеш.

